
Die Saligsprekinge Preek 1: Die koninkryk van God is vir sy geseëndes
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps  146:1,2,3 (2001)

Geloofsbelydenis

Ps 36:3

Wet

Gebed

Sb. 11-2:1,2,4 

Skriflesing en prediking

Gebed

Liefdegawe

Ps 119:1,22 

Seëngroet

Skets

Teks: Matteus 5:3-12 (Fokus vandag op verse 3,10 en 11)
In die 1953-Vertaling word ons teksgedeelte die Saligsprekings genoem.  In vandag en die volgende paar Sondae gaan ons die Saligsprekings bestudeer.

Die struktuur van die Saligspreking

Die Saligsprekinge het ŉ kenmerkende struktuur. Let op dat spreke 1 en 8 (verse 3 en 10) baie dieselfde is.  Anders as die ander spreke is hulle in die teenswoordige en nie toekomstige tyd nie. In beide beërf die geseëndes die koninkryk van God.  Hierdie spreke omraam die ander spreke.  Spreke 9 (vers 11) is die afsluiting en bind al die spreke saam, want nou word die grond vir al die spreke gegee.  Mense is geseënd “ter wille van Christus” (“om My ontwil” 1953-Vertaling).

Wat beteken dit om geseënd/salig te wees?

Om geseënd te wees is iets anders as om bloot gelukkig te wees.  Blote geluk word bepaal deur jou uiterlike omstandighede.  As uiterlike omstandighede nie na wense is nie, is jy ongelukkig.  Tog kan jy geseënd/salig wees ten spyte van jou uiterlike omstandighede.  Geseëndheid/saligheid gaan oor innerlike rustigheid en vrede ten spyte van wat uiterlik ook al mag gebeur.

Wie is die geseëndes en waarom?

Mense wat besef dat hulle nie so sterk is hulle dalk sou wou glo nie, maar dat hulle totaal afhanklik van God is, soek hulle krag en sterkte in God (vs. 3).  Hulle vertrou volkome op God.  Omdat hulle op God en niemand anders vertrou nie, word hulle dikwels deur ander mense beledig, vervolg en bespot (vgl. vs. 10 en 11).  Hierdie mense het egter innerlike vrede, want hulle weet hulle is burgers van God se koninkryk - nie omdat hulle dit verdien nie, maar omdat Christus dit vir hulle moontlik maak.

Preek
Geliefdes in ons Here Jesus Christus

Vanoggend begin ons met ŉ kort reeks preke oor daardie gedeelte in die Bybel wat in die 1953-Vertaling die Saligsprekinge genoem word.  
Volgens die Evangelie van Matteus het die Saligsprekinge ŉ baie belangrike plek in die lewe van ons Here Jesus ingeneem.  Julle sal oplet dat dit in hoofstuk 5 van die Matteus-evangelie aan ons oorgelewer is.  In die voorafgaande hoofstukke is baie oor die geskiedenis van Jesus vertel.  Hierdie is egter die eerste predikingswoorde van ons Here Jesus.  In vandag se taal: volgens Matteus se evangeliebeskrywing was die Saligsprekinge die intreepreek van ons Here Jesus. 

Wanneer ŉ dominee vandag in ŉ gemeente bevestig word, dan noem ons die eerste preek wat hy in daardie gemeente gee, sy intreepreek.  En ŉ intreepreek is baie belangrik.  Ons kan amper sê dat ŉ dominee die belangrikste Bybelboodskap wat hy vir sy nuwe gemeente het, in sy intreepreek deurgee.

Wanneer Jesus dus sy ‘intreepreek’ gee, dan kan ons verwag dat hierin ŉ baie belangrike boodskap vir sy hoorders moes gewees het.  En daar was!  Die boodskap van die Saligsprekinge was vir sy eerste hoorders veral om twee redes baie belangrik.  Die boodskap van die Saligsprekinge is om dieselfde twee redes vir ons vandag steeds baie belangrik:
· Die eerste rede is dat die Saligsprekinge van die beste vertroosting vir ons bied wat die Bybel ons gee.  Ja, alles in hierdie lewe is nie maklik en lekker nie.  Soms kry ons baie seer.  As ons seerkry, moet ons getroos word.
As jy dus die Saligsprekinge verstaan en jy gaan weer deur ŉ baie moeilike tyd in jou lewe, dan kan jy weer die Saligsprekinge gaan lees en vertroos word.  Jy kan dan weer perspektief op jou situasie kry en jou kop optel.  
Hierdie is die eerste rede waarom Jesus die Saligsprekinge gegee het.

· Die tweede rede is omdat die Saligsprekinge vir ons van die beste aanmoediging is wat in die Bybel vir ons gegee word.  Ons leef in ŉ wêreld waar ons moeg en uitgeput word.  Ons wil soms tou opgooi met dit waarmee ons besig is.
Wanneer jy dus die Saligsprekinge met aandag lees en dit verstaan, verwag om weer opgebeur te word, aangespoor te word, besiel te word om die wedloop van die geloof in diens van jou Here te kan hardloop.
Wanneer ons met hierdie studie oor die Saligsprekinge begin, moet ons eers iets tegnies doen.  

Ons moet kyk na die struktuur van die Saligsprekinge. 
Wanneer ons die struktuur van die Saligsprekinge verstaan, dan word hierdie Skrifgedeelte al klaar baie duideliker.
Gemeente, Jesus het die Saligsprekinge baie fyn beplan.  Dit is nie sommer net ŉ klomp los sêdinge wat hy aanmekaar geheg het nie.  Vandag gaan ons fokus op die breë struktuur van hierdie Bybelgedeelte.
Ek gaan nou die Saligsprekinge op die skerm vertoon.  Ek gebruik die teks van die 1953-Vertaling omdat dit baie letterlik die oorspronklike Grieks weergee.  Let nou die volgende op:
Daar is 9 Saligsprekinge. Kom ons vergeet vir ŉ oomblik van die 9de spreking en kyk eer na die eerste 8 spreke.  Ons moet by hierdie 8 spreke die volgende raaksien:

· Al 8 hierdie spreke is onpersoonlik.  Daar word nie gepraat van jy of julle nie.  Van ongeïdentifiseerde mense word gepraat.  Daar word gepraat van: “Salig is die...”
· Verder, as ons mooi kyk, dan sien ons dat die eerste en die 8ste spreke in die teenswoordige (die huidige) tyd is.  Beide het ook dieselfde seëning.  By beide is die belofte dat aan die spesifieke geseëndes vandag reeds die koninkryk die hemele behoort.  Hierdie twee spreke is dus baie dieselfde.

· Kyk ons na spreke 2 tot 7, dan sien ons dat hulle almal in die toekomstige tyd is.  By almal verskil die belofte.  In ŉ sekere sin is hierdie 6 spreke (2 tot 7) dus baie dieselfde.
Kom ons kyk nou na die 9de spreking (vers 11 en 12):
· Hierdie spreking is persoonlik.  Hier word nou gepraat van julle.

· Hierdie spreking het iets van die huidige tyd, maar ook iets van die toekomstige tyd in hom.  Immers, die geseëndes het nou reeds ŉ loon wat hulle eendag in die hemel sal ontvang.
· Maar nog meer, die 9de spreking gee ook ŉ motivering waarom die geseëndes/salig is.  Hulle ondergaan al hulle beproewings ‘om My (Jesus) ontwil’. ... ... ... ...
Geliefdes, uit wat ek nounet gewys het, is dit duidelik dat al die Saligsprekinge ŉ eenheid is.  

· Agt verskillende aspekte van ons lewens hier op aarde word gedek.  
· Die 9de spreking is ŉ slot wat alles wat in die eerste 8 spreke gesê is tot ŉ eenheid in die lewe van Jesus se hoorders vasbind.  Die 9de spreking maak dit duidelik dat al die seëninge van die eerste 8 sprekinge nie maar algemeen is en aan verskillende mense gaan nie.  Dit is spesifieke seëninge wat almal gelyktydig vir spesifieke mense geld.  Die spesifieke mense is hulle wat ter wille van Jesus lewe.  

· Met ander woorde, hulle wat hul lewens in diens van Christus stel.  

· Met ander woorde – ek en jy wat nie net sê ons glo in Christus nie, 

· maar ek en jy wat daarna strewe om waarlik ons geloof in Christus prakties te laat word in ons lewens van elke dag.
Omdat geen enkele Saligspreking dus sonder die 9de spreking gelees kan word nie, gaan ons in hierdie kort reeks preke elke keer die 9de spreking ook as kernvers moet neem.  Vandag kyk ons nou verder na die twee spreke wat die Saligsprekinge omraam – spreke 1 en 8 saam met spreking 9... ...  
Maar voor ons na spreke 1 en 8 kyk, 

wat beteken dit om geseënd of salig te wees?
Gemeente, ons dink baiekeer iemand is geseënd as dit met daardie persoon goed gaan, as daardie persoon voorspoedig is, as daardie persoon gelukkig is.  Dit is egter nie waar nie.  Daar is ŉ verskil tussen om gelukkig en om geseënd te wees.
Wat is die verskil tussen geseënd-wees en gelukkig wees?
· Wanneer is ŉ mens gelukkig?

Is ons nie gelukkig as dit met ons goed gaan nie?  As dinge met ons gebeur soos ons graag wil hê dit moet gebeur nie?  
· En wanneer is ons ongelukkig?

Is dit nie wanneer dinge met ons sleg gaan en dinge nie gebeur soos ons graag wil hê dit moet gebeur nie?
Wat veroorsaak dus ons geluk?
Ons uiterlike omstandighede.

Anders as geluk word jou geseënd-wees nie bepaal deur jou uiterlike omstandighede nie.  Let mooi op:

· Jou uiterlike omstandighede kan so sleg wees, dat almal jou as ongelukkig beskou, maar jy kan geseënd wees.

· Jou uiterlike omstandighede kan egter ook so voordelig wees dat jy baie gelukkig en voorspoedig kan wees, en terselfdertyd kan jy geseënd wees.
Die punt is dat geseënd-wees nie deur uiterlike omstandighede bepaal word nie.  Geseënd-wees gaan oor jou innerlike staat (jou innerlike toestand), en dit word deur iets heel anders as jou uiterlike omstandighede bepaal.  Dit is wat Jesus ons in die Saligsprekinge leer.

Kom ons kyk nou na spreke 1 en 8 en 

om te sien waardeur word ons geseënheid bepaal word.

Spreking 1 sê volgens die 1953-Vertaling:

3Salig is die wat arm van gees is, want aan hulle behoort die koninkryk van die hemele.
Geliefdes, die begrip ‘arm van gees’ verstaan ons so maklik verkeerd.  ‘Arm van gees’ verwys nie na swaksinnige of mense met verstandelike gebreke nie, nee! Arm van gees staan teenoor groot van gees.
Mense wat groot van gees is, is mense wat baie vertroue in hulself en hul eie vermoëns het.  Hulle dink hulle kry dinge gedoen. Hulle dink hulle is in beheer van hulle situasie.  Hulle dink hulle is uit hulself in staat om te doen wat ook al gedoen moet word.
In ŉ sekere sin het elkeen van ons die geneigdheid om groot van gees te wil wees.  Ons wil graag in beheer van ons lewens wees.  Ons wil graag hê dinge moet gebeur soos ons dit wil laat gebeur.

Nou gebeur daar ŉ tragiese ding in ons lewens.  Hoe meer suksesvol ons is, hoe meer voorspoedig ons is in wat ons aanpak, hoe meer het ons die geneigdheid om op onsself en ons eie vermoëns te vertrou.  En hoe meer ons op onsself vertrou, hoe meer gebeur daar iets onbewustelik in ons lewens.  Dit is dat hoe meer ons op onsself begin vertrou, hoe meer vergeet ons om op die Here te vertrou ...
Geliefdes, kan julle nou sien hoekom die 1983-Vertaling hierdie eerste spreking vertaal het as: “Geseënd is die wat weet hoe afhanklik hulle van God is.. ”  Ons moet bewustelik afhanklik van die Here lewe.  Jesus het immers ons verhouding met die Vader herstel.  Ons moet die fokuspunt van ons lewens verskuif.
Waar is die fokuspunt van jou lewe?
· Is dit jyself?  

Is jy die een wat in jou eie oë so slim en sterk is?  Reken jy dat jy jouself uit enige verknorsing kan kry?
· Óf is die fokuspunt van jou lewe jou bankbalans?

Vertrou jy dalk op jou bankbalans en beleggings om jou deur enige krisis te dra?
Geliefdes, ons leef in tye van ongelooflike stres en spanning.  Ons leef in ŉ misdaadgeteisterde land.  Ons leef in tye van ekonomiese onsekerhede.  Hierdie feite maak dat ons innerlik baie onrustig kan wees al gaan dit dalk op ander terreine baie voorspoedig in ons lewens. 
· Al is jy jonk en gesond en tot baie dinge in staat – wat gebeur met jou as jy dalk verlam word in ŉ motorkaping?

· Al het jy ŉ goeie werk, stewige bankbalans en goeie beleggings, wat gebeur as ons ekonomie vou of jy jou werk verloor

Sien jy, al is jy dalk uiterlik voorspoedig en gelukkig, innerlik het ons maar baie worstelings.  Uiterlike geluk gaan nie noodwendig saam met innerlike vrede nie.
Let nou op die seëning van die eerste saligspreking:  As jy jou vertroue volkome op God plaas, gee Jesus jou die versekering dat die koninkryk van die hemele nou reeds aan jou behoort... ...
Meer oor die koninkryk van die hemele bietjie later.  

Kom ons kyk eers nou na die 8ste saligspreking.

In die 1953-Vertaling klink die 8ste saligspreking soos volg: “10Salig is die wat vervolg word ter wille van die geregtigheid, want aan hulle behoort die koninkryk van die hemele.”
Gemeente, ons leef in ŉ stukkende wêreld.  Onreg vier hoogty.  Onregverdige behandeling is algemeen.  In ons eie lewens kan ons ook soms onregverdig behandel word:
· Regstellende aksie kan veroorsaak dat jy nie die bevordering kry wat jou toekom nie.

· Rassisme kan veroorsaak dat jy dalk slegte behandeling kry.

· Ons sal baie voorbeelde hier kan noem.
Om onregverdig behandel te word, is nie lekker nie.  Om onregverdig behandel te word, terwyl jy weet jy is reg, is nog minder lekker.

Waaroor gaan die 8ste saligspreking?

Dit gaan oor onregverdige behandeling – spesifieke onregverdige behandeling: Dit gaan oor onregverdige behandeling omdat jy in gehoorsaamheid aan die Here lewe.  In saligspreek 9 word immers gesê dat hier gepraat word van onregverdige behandeling ter wille van Jesus, of om Jesus ontwil.

· Jy kry dalk onregverdige behandeling by die werk omdat jy nie saam met die manne kuier nie.

· Jy kry dalk onregverdige behandeling omdat jy nie met onwettige werkspraktyke wil saamwerk nie.
· Jy sal weet as jy vanweë jou geloof in die Here onregverdig behandel of bespot word.
Onregverdige behandeling maak dat ons uiterlik baie slegte dinge kan ervaar.  Maar as teenwig teen hierdie uiterlike omstandighede, gee Jesus in die 8ste saligspreking dieselfde innerlike vredesboodskap:  as jy onregverdig behandel word ter wille van die Here, weet jy dat jy nou reeds deel in die koninkryk van die hemele.  ... ... ...
Wat is die koninkryk van die hemele wat aan jou behoort?
Die koninkryk van die hemel is maar net ŉ ander manier om te verwys na die koninkryk van God.  Die koninkryk van God is daardie gebied waar die Here regeer.  
· In sy koninkryk is daar absolute regverdigheid.  
· Daar sal jy in sy teenwoordigheid lewe.  
· Daar is geen sonde en stukkendheid nie.  
· Daar is net volmaaktheid en heerlikheid.

Tans is hierdie koninkryk nog nie in sy volheid hier op aarde nie.  Daar kom ŉ dag egter wat Jesus terugkom om alles nuut te maak.  Dan gaan almal wat weens en deur Hom in totale afhanklikheid van God geleef het, en hulle wat ter wille van Hom onregverdig behandel is, uit hierdie stukkende wêreld weggeneem word in hierdie nuwe volmaakte wêreld in na waar ons in ewigheid saam met Hom gaan lewe.

As die Bybel sê dat die koninkryk van God aan jou behoort, dan sê dit eintlik dat jy nou al weet jy is ŉ burger van die koninkryk van God.  Kom ek gebruik ŉ beeld om dit te verduidelik.
Gestel jy reis met jou Suid-Afrikaanse paspoort in ŉ vreemde land.  Jy is ŉ vreemdeling in daardie land.  Gebruike is anders as wat jy ken.  Jy kan ook nie met al die gebruike in daardie land saamgaan nie.  Daar word dalk selfs teen jou gediskrimineer omdat jy ŉ vreemdeling is.
Nou, al is jy in daardie land, weet jy jy is nie deel van daardie land nie.  Daar kom ŉ dag wat jy uit daardie vreemde land gaan terugkeer na jou tuisland.  Hierdie wete gee jou innerlike vrede en moedig jou aan om uit te hou terwyl jy die swaarkry en diskriminasie in daardie land verduur.

Gemeente, in ŉ sekere sin is hierdie presies wat die saligsprekinge ons leer.  Ons is nou reeds burgers van die koninkryk van God, al leef ons nog in hierdie stukkende wêreld.  Ons weet hierdie wêreld is ons woning nie.  Ons weet nou reeds ons is burgers van God se koninkryk.
Daarom, al beleef ons uiterlik baie teenspoed en ongeluk, 
· innerlik kan ons die vrede hê dat ons nou reeds burgers van God se koninkryk is. 
· Hierdie wete moedig ons aan om moed te hou en uit te hou as dit met ons sleg gaan en die stukkendheid van hierdie wêreld ons seermaak.

Ons is salig.  Ons is geseënd.  Daar kom ŉ dag dat ons Koning ons sal kom haal.

Slot

· Sien jy die troos in die saligsprekinge?
· Sien jy die aanmoediging wat die saligsprekinge ons gee om in hierdie lewe te volhard om op die Here te vertrou en Hom te dien?

Ja, al beleef ons onreg en verdrukking, in Jesus weet ons ons is geseënd en geen teenspoed kan hierdie innerlike vrede van ons af wegneem nie. 

Waarlik, ons is geseënd as ons aan Jesus alleen vashou!

AMEN

